
Annotatsiya. Ushbu maqolada virusli  gepatitlar va tug‘ruqdan keyingi erta qon 

ketishlarni kamaytirishning yangi texnologiyalari masalalari yoritilgan. Tug‘ruqdan 

keyin rutin pabal preparatini qo‘llash maqsadga muvofiqligini ko‘rsatib berilgan. 

Kalit so’zlar: Gepatit, tug’ruq, erta qon ketish, virus, homiladorlik, 

parenteral,infeksiya,yuqumli,sirroz. 

 

Kirish. Virusli gepatit butun dunyo bo‘ylab eng muhim sog‘liqni saqlash 

sohasining muammolaridan biridir. Ma’lum bo‘lgan barcha nozologik shakllardan eng 

dolzarblari gepatit B va C. Bu ularning keng tarqalganligi, inson salomatligi va mehnat 

qobiliyatiga salbiy ta’siri, shuningdek surunkali gepatit, jigar sirrozi, gepatotsellyulyar 

karsinoma kabi noxush oqibatlarning ko‘proq rivojlanishi bilan bog‘liq. Gepatit B keng 

tarqalgan yuqumli kasallik sifatida tasniflanadi. Taxminan 2 milliard odamlar gepatit 

B virusi (GB) bilan kasallangan va har yili 2 millionga yaqin bemor GB infeksiyasi 

bilan bog‘liq patologiyadan vafot etadi. Dunyoda gepatit C virusi (GC) bilan 

kasallanganlar soni (JSST ma’lumotlariga ko‘ra) 250 million kishidan oshadi. Ularning 

aksariyati yashirin tashuvchilardir. Surunkali infeksiyaga o‘tish o‘tkir gepatit C bilan 

og‘rigan bemorlarning 65-85% da rivojlanadi, virus organizmda o‘nlab yillar 

davomida ko‘payadi. Keyingi 20 yil davomida O‘GS tashxisi qo‘yilgan shaxslar 

orasida har beshinchida surunkali gepatit va jigar tsirrozi, har yigirmatasida jigar 

saratoni rivojlandi. Gepatit B va C homilador ayollarda eng ko‘p uchraydigan 

infeksiyalardan biridir, shuning uchun ilmiy tibbiyot va amaliy sog‘liqni saqlash virusli 

jarayonning homiladorlik, tug‘ish va tug‘ruqdan keyingi davrga ta’siri muammosiga 

duch kelmoqda. Virusli gepatitlarning homiladorlikni kechishi va natijalariga ta’siri. 

Bugungi kunda homilador ayollarda virusli gepatitning klinik va laboratoriya 

diagnostikasida yagona taktika ishlab chiqilmagan. Parenteral virusli gepatit bilan 

kasallangan ayollarda homiladorlik davridagi asoratlar soni kasal bo‘lmagan ayollarga 

qaraganda deyarli ikki baravar, tug‘ruqdagi asoratlar esa 1,5 baravar ko‘paygan. GS 

ning salbiy ta’siri nafaqat onaning sog‘lig‘iga, balki rivojlanayotgan homilaga 

sog‘ligiga ham negativ ta’sir ko‘rsatadi. GB bilan og‘rigan homilador ayollarda 

sog‘lom homilador ayollarga qaraganda ko‘proq homilaning ahvolini yomonlashishi 

va perinatal o‘lim yuqori foizlarda kuzatiladi.  Virusli gepatit bilan homiladorlik 

kechishi ko‘pincha, anemiya (58,2%), homila-platsentar yetishmovchilik (47,3%), 

homilani o‘z - o‘zidan tushish xavfi (41,8%), muddatidan oldin tug‘ilish (18,2%) kabi 

asoratlarni rivojlanishi bilan murakkablashadi. Tug‘ruqda, tug‘ruq kuchlari 

anomaliyalari 29,1% gacha va tug‘ruqdan keyingi erta chilla davrda qon ketishi 10,9% 

gacha uchraydi. Gepatitlarni o‘rganishdagi katta yutuqlarga qaramay, ushbu 

kasallikning epidemiologiyasi, klinikasi va perinatologiyasining ba’zi muhim 

masalalari haligacha o‘rganish kerak bo‘lgan muammolardandir. Gepatitning 

epidemiologik keng tarqalishi, reproduktiv yoshdagi aholining faol jalb etilishi, ular 

orasida surunkali infeksiyaga chalingan odamlarning to‘planishi, akusherlik va 

pediatriyada virusli gepatit muammosining dolzarbligini belgilaydi. Shu munosabat 

bilan homilador ayollarda kasallik klinikasini o‘z vaqtida aniqlash, tashxis qo‘yish, 

epidemiologiyasi, kasallikning og‘irligini baholash, ratsional davolash va akusherlik 

taktikasini tanlash muhimdir. Bu o‘z navbatida oldindan asoratlarni oldini olishga, ona 

va homila hayoti uchun xavfni kamaytirishga xizmat qiladi.  

Materiallar va tekshirish usullari.  Buxoro viloyat perinatal markazi infeksion 

bo‘limida 2021 yil gepatit bilan kasallanib davolangan va tug‘ruqqa kelgan 

homiladorlar n=30, 1-asosiy guruh (1-AG).  Gepatit bilan kasallanmagan homiladorlar 

va tug‘ruqqa kelganlar 2 - nazorat guruhi (2-NG) n=40. Jami tadqiqot uchun n=70 nafar 

homiladorlar tanlab oldik. 

Tadqiqot natijalari. 2020 yilda jami tug‘ruqlar 8258 nafar, shundan patologik 

tug‘ruqlar 7097 (86%), 2021 yilda 9149 nafar, ularning 7955 nafarida(87%) patologik 

tug‘ruqlar kuzatilgan. Barcha homiladorlarda ekstragenital kasallaklar mavjud. Ushbu 

kasalliklar orasida jigar kasalliklari (gepatit V va S) 2020 yil 452 nafarida (5,5%) va 

2021 yilda 348 nafarida (3,8%) ni tashkil qilgan. Tug‘ruqdan keyingi umumiy erta qon 

ketishlar 2020 yil 31 nafarida (0,4%), kech qon ketishlar 2 nafarida (0,02%) va 2021 

yil 44 nafarida (0,5%)  hamda kech qon ketishlar 1 nafarida (0,01%) uchradi.  Jigar 

kasalliklari bilan tuqqanlar orasida tug‘ruqdan keyingi erta qon ketishlar 2020 yil 29 

nafarida (6,4%) va 2021 yil 31 nafarida (8,9%) kuzatilgan. 1-AG da tug‘ruqda, 2 

nafarida (6,7%) muddatidan oldingi tug‘ruq va qolgan 28 nafarida (93,3%) 

muddatidagi tug‘ruqlar bo‘lib o‘tdi. Tug‘ruqlar asosan 25 nafarida (83,3%) tabbiy 

tug‘ruq yo‘llari orqali bo‘lib o‘tdi 5 nafarida (16,7%) akusherlik ko‘rsatmalari 

(homilaning noaniq holati, bachadondagi chandiq, bosh-chanoq disproporsiyasi) 

bo‘yicha kesar kesish operatsiyasi o‘tkazildi. Tug‘ruqning asoratlanishi qog‘onoq 

suvlarini vaqtidan oldin barvaqt ketishi 3 nafarida (10%), muddatidan oldingi tug‘ruq 

2 nafarida (6,7%), tug‘ruqdan keyingi erta chilla davrida qon ketish 1 nafarida (3,3%), 

chilla davrida bachadon subinvalyutsiyasi 1 nafarida (3,3%) uchradi. Tug‘ruqdan 

keyingi erta qon ketishda yangi texnologiyalar joriy qilindi. Homila tug‘ilishi bilan 

platsenta ajiralishini kutmay yoki kesar kesish operatsiyasida bola olinishi bilan pabal 

100 mkg/ml 1 ml  tomir ichiga bir minut davomida yuborildi. Natijada tug‘ruqdan 

keyingi erta qon ketishlar yangi texnologiyalar asosida 2021 yil 8,9% dan 3,3% ga 

kamaydi. 2-NG da tug‘ruqlar barchasida muddatida bo‘lib o‘tdi. Tug‘ruqlar asosan 36 

nafarida (90%) tabbiy tug‘ruq yo‘llari orqali bo‘lib o‘tdi. 4 nafarida (10%) akusherlik 

ko‘rsatmalari (bachadondagi chandiq, bosh-chanoq disproporsiyasi) bo‘yicha kesar 

kesish operatsiyasi o‘tkazildi. Tug‘ruqning asoratlanishi qog‘onoq suvlarini vaqtidan 

oldin barvaqt ketishi 5 nafarida (12,5%) uchradi. Chilla davrida bachadon 

subinvalyutsiyasi 1 nafarida (2,5%) kuzatildi. Ushbu 1-nafar subinvalyutsiya 

kuzatilgan tuqqan ayolda tug‘ruqdan keyingi kech qon ketish kuzatildi (2,5%). Natija 

tug‘ruqdan keyin rutin pabal preparatini qo‘llash maqsadga muvofiqligini ko‘rsatdi.  

Xulosa. Jigar kasalliklari (gepatit V va S) 2020 yil 452 nafar (5,5%) va 2021 yilda 

348 nafar (3,8%) ni tashkil qildi. Jigar kasalliklari bilan tuqqanlar orasida tug‘ruqdan 

keyingi erta qon ketishlar 2020 yil 39 nafarida (8,6%) va 2021 yil 31 nafarida (8,9%) 

kuzatildi. 1-AG da tug‘ruqdan keyingi erta qon ketishda yangi texnologiyalar joriy 

qilindi. Homila tug‘ilishi bilan platsenta ajiralishini kutmay yoki kesar kesish 

operatsiyasida bola olinishi bilan pabal 100 mkg/ml 1 ml  tomir ichiga bir minut 

davomida yuborildi. Natijada tug‘ruqdan keyingi erta qon ketishlar yangi 

texnologiyalar asosida 2021 yil 8,9% dan 3,3% ga kamaydi. 2-NG da 1-nafar 

subinvalyutsiya kuzatilgan tuqqan ayolda tug‘ruqdan keyingi kech qon ketish kuzatildi 

(2,5%). Natija tug‘ruqdan keyin rutin pabal preparatini qo‘llash maqsadga 

muvofiqligini ko‘rsatdi.  

